
nja sebagi menoesia, orang itoe berloentoet dengen sedieh berminta-minta toeloeng.

Keizer menanjak: „kamoe siapa? bilanglah apa perkaramoe? kaloek boleh kami nanti hendak toeloeng padamoe.”

Haij Liong Ong menjaoet: „Toewan koe ada soewatoe Naga toelen, hamba ini Naga di laoetan, dari sebab hamba tida toeroet boeninja Allah Toehan poenja soerat titah, maka hamba terkena dosa, dan mesti terhoekoem mati, aken tetapi njang bakal potong leher hamba, ija-itoe Gwie Tien, Toewankoe poenja Mantri besar njang berpangkat „Sien siang,” dari itoe maka hamba dateng disini boewat minta Toewan koe poenja pertoeloengan.”

Keizer berkata: „kaloek betoel kami poenja „Sien siang” njang mesti potong padamoe, gampang kami nanti boleh toeloeng, soeda! kamoe boleh pigi, tida oesa koewatir hatimoe!”

Haij Liong Ong soeka hatinja, membri hormat dengen menoendoekin kapalanja. laloe pigi.

Besoeknja keizer bangoen pagi-pagi, masieh inget sadja di dalem hatinja, apa adanja tadi malem poenja impian, ija lantas keloewar doedoek di atas tachta karadja'ännja, aken priksa perkara negeri, dengen terhadep oleh ija poenja mantri-mantri dan poenggawa-perang, marika itoe masing-masing madjoe mengadep sembari oendjoek hormatnja, sa'soedanja pada bediri di mana tempat permestiannja, menoeroet ija poenja pangkat, Keizer poenja mata melirik

